
ЗӨРЧЛИЙН ТУХАЙ ХУУЛЬД НЭМЭЛТ ОРУУЛАХ ТУХАЙ

1 дүгээр зүйл.Зөрчлийн тухай хуулийн 14.7 дугаар зүйлд доор дурдсан агуулгатай 58, 59, 60, 61, 62, 63, 64 дахь хэсэг нэмсүгэй:

58.Цахилгаан дугуй, цахилгаан скүүтерийн жолооч:

58.1.цахилгаан скүүтэр, цахилгаан дугуй унахдаа зорчигч, ачаа тээвэрлэсэн;

58.2.цахилгаан дугуй, цахилгаан скүүтерийг жолоодож явган хүний гарцаар зам хөндлөн гарсан;

58.3.нэгээс илүү эгнээтэй зам дээр зүүн гар тийш эргэсэн, эсхүл буцаж эргэсэн;

58.4.цахилгаан скүүтэр, цахилгаан дугуй, хувь хүний бичил цахилгаан тээврийн хэрэгслийг чирсэн эсхүл эдгээрээр чирүүлсэн;

58.5.цахилгаан скүүтэр, цахилгаан дугуй жолоодох үед хөдөлгөөнт утас хэрэглэсэн;

58.6.нийтийн хэрэгцээний цахилгаан дугуй, цахилгаан скүүтерийг зориулалтын зогсоолын байршилд байршуулахгүй орхиж явсан;

58.7.нийтийн хэрэгцээний цахилгаан дугуй, цахилгаан скүүтерийг зориулалтын зогсоолын байршлаас бусад нийтийн эзэмшлийн зам, гудамж, талбай, нийтийн амралт, зугаалга, биеийн тамирын зориулалттай газар, цэцэрлэгт хүрээлэн, оршуулгын газар, авто зогсоол, ногоон байгууламж, нийтийн зориулалттай орон сууцны байшингийн орчны газрын ногоон зүлэг, хүүхдийн тоглоомын талбай, эдгээртэй адилтгах газарт байршуулсан;

58.8.харанхуй, үзэгдэх орчин муу үед замын хөдөлгөөнд оролцохдоо бусад тээврийн хэрэгслийн жолооч нарт харагдахуйц гэрэл эсхүл гэрэл ойлгогчгүйгээр явсан бол хүнийг тавин нэгжтэй тэнцэх хэмжээний төгрөгөөр торгоно.

59.Цахилгаан дугуй, цахилгаан скүүтерийн жолооч явган хүний зам дээр 10 км/цагаас дээш хурдтай явсан, эсхүл явган зорчигчийн хөдөлгөөнд саад учруулсан бол хүнийг нэг зуун нэгжтэй тэнцэх хэмжээний төгрөгөөр торгоно.

60.Цахилгаан дугуй, цахилгаан скүүтерийн жолооч согтуурсан, мансуурсан үедээ жолоодсон бол хүнийг нэг зуун нэгжтэй тэнцэх хэмжээний төгрөгөөр торгоно.

61.Цахилгаан дугуй, цахилгаан скүүтерийн жолооч бусдын эрүүл мэнд, эд хөрөнгөд хохирол учруулсан нь эрүүгийн хариуцлага хүлээлгэхээргүй бол хүнийг нэг зуун нэгжтэй тэнцэх хэмжээний төгрөгөөр торгоно.

62.Эцэг, эх, асран хамгаалагч, бүх шатны боловсролын байгууллагын холбогдох албан тушаалтан арван зургаан нас хүрээгүй хүүхдийг цахилгаан дугуй, цахилгаан скүүтер жолоодон замын хөдөлгөөнд оролцуулсан бол хүнийг тавин нэгжтэй тэнцэх хэмжээний төгрөгөөр торгоно. 

63.Нийтийн хэрэгцээний цахилгаан дугуй, цахилгаан скүүтерийн үйлчилгээ үзүүлэгч хуулийн этгээд:

63.1.өөрийн эзэмшлийн цахилгаан дугуй, цахилгаан скүүтерийг улсын бүртгэлд бүртгүүлээгүй;

63.2.өөрийн эзэмшлийн цахилгаан дугуй, цахилгаан скүүтерийг техникийн хяналтын үзлэгт оруулаагүй;

63.3.нийтийн амралт, зугаалга, биеийн тамирын зориулалттай газар, цэцэрлэгт хүрээлэн, ногоон байгууламж зэрэг эрх бүхий этгээдээс тогтоосон бүсэд цахилгаан дугуй, цахилгаан скүүтерийн техникийн дээд хурдыг цагт 5 км-ээс хэтрүүлэхгүй байх технологийн арга хэмжээ авах хуулиар хүлээсэн үүргээ биелүүлээгүй;

63.4.16 нас хүрээгүй хүүхдийг нийтийн хэрэгцээний цахилгаан дугуй, цахилгаан скүүтер унаж замын хөдөлгөөнд оролцуулахгүй байх технологийн арга хэмжээ авах хуулиар хүлээсэн үүргээ биелүүлээгүй;

63.4.нийтийн хэрэгцээний цахилгаан дугуй, цахилгаан скүүтерийг ашиглах явцад бусдын амь нас, эрүүл мэндэд хохирол учирсан гэм хорыг нөхөн төлөх арга хэмжээ авах хуулиар хүлээсэн үүргээ биелүүлээгүй; 

63.5.эрх бүхий этгээдээс тогтоосон зогсоолын байршлаас бусад нийтийн эзэмшлийн зам, гудамж, талбай, нийтийн амралт, зугаалга, биеийн тамирын зориулалттай газар, цэцэрлэгт хүрээлэн, оршуулгын газар, авто зогсоол, ногоон байгууламж, нийтийн зориулалттай орон сууцны байшингийн орчны газрын ногоон зүлэг, хүүхдийн тоглоомын талбай, эдгээртэй адилтгах газарт цахилгаан дугуй, цахилгаан скүүтерийг байршуулсан бол таван зуун нэгжтэй тэнцэх хэмжээний төгрөгөөр торгоно.

64.Нийтийн хэрэгцээний цахилгаан дугуй, цахилгаан скүүтерийн үйлчилгээг хуульд заасан зөвшөөрөлгүйгээр эрхэлсэн бол зөрчил үйлдэхэд ашигласан эд зүйлийг хурааж, хүнийг арван мянган нэгжтэй тэнцэх хэмжээний төгрөгөөр, хуулийн этгээдийг хорин мянган нэгжтэй тэнцэх хэмжээний төгрөгөөр торгоно.

2 дугаар зүйл.Энэ хуулийг Замын хөдөлгөөний аюулгүй байдлын тухай хуульд нэмэлт, өөрчлөлт оруулах тухай хууль хүчин төгөлдөр болсон өдрөөс эхлэн дагаж мөрдөнө. 

